Nafarroako Parlamentuko Mahaiak, 2015eko otsailaren 2an egindako bilkuran, erabaki hau hartu zuen, besteak beste:

Nafarroako Foru Eraentza Berrezarri eta Hobetzeari buruzko Lege Organikoaren 19.1.b) artikuluak aitortzen dion legegintzarako ekimena erabiliz, Bildu-Nafarroa, Aralar-Nafarroa Bai eta Izquierda-Ezkerra parlamentu-taldeek eta atxiki gabeko foru parlamentari Patxi Leuza García jaunak aurkeztu dute foru lege proposamen bat, Gizarteratze Errenta arautzen duen urtarrilaren 23ko 1/2012 Foru Legea aldatzen duena, eta presako eta irakurketa bakarreko prozeduraz izapidetu dadin eskatu dute.

Hori horrela, Legebiltzarreko Erregelamenduko 110., 111., 148. eta 158. artikuluetan ezarritakoarekin bat, Eledunen Batzarrari entzun ondoren, hona ERABAKIA:

1. Agintzea Nafarroako Parlamentuko Aldizkari Ofizialean argitara dadin Gizarteratze Errenta arautzen duen urtarrilaren 23ko 1/2012 Foru Legea aldatzen duen Foru Lege proposamena.

2. Foru lege proposamen hori presako prozeduraz eta irakurketa bakarrean izapidetzea.

3. Foru lege proposamen hori Nafarroako Gobernuari igortzea, Erregelamenduko 148. artikuluan ezarritako ondorioetarako, eta hari adieraztea bere iritzia emateko epea zortzi egunekoa dela.

4. Zuzenketak aurkezteko epe bat irekitzea, zeina bukatuko baita eztabaidari ekiteko Osoko Bilkuraren aurreko egunaren eguerdiko hamabietan. Zuzenketak Legebiltzarreko Mahaiari aurkeztu beharko zaizkio.

Iruñean, 2015eko otsailaren 2an

Lehendakaria: Alberto Catalán Higueras

Foru Lege proposamena, Gizarteratze-errenta arautzen duen urtarrilaren 23ko 1/2012 Foru Legea aldatzen duena

Zioen azalpena

Administrazio publikoen betebehar saihestezina da herritar guztien oinarrizko bizi-beharrizanei erantzutea. Gutxieneko betebehar hori exijitu beharrekoa zaio, berezkoa baitu, edozein gizarteri, baldin eta bere burua ongizatearen estatuaren defendatzailetzat hartzen badu, eta nahitaezko abiapuntua da berme batekin garatze aldera gizarteratze-prozesuak, gizarteratze-tresna lehenetsi gisa.

Administrazio publikoei exijitu beharreko gutxieneko hori oinarritzen da, besteak beste, Giza Eskubideen Adierazpenean, zeina 25. artikuluko puntuetan garatua baitago, honako hauek jasoz:

1 Prestaziorako eskubidea.

2 Pertsona orok du bizimodu egokia izateko eskubidea, bai berari eta bai bere familiari osasuna eta ongizatea bermatuko diena, eta batez ere janaria, jantziak, etxebizitza, mediku-sorospena eta premiazko gizarte-zerbitzuak; eta baita asegurua izateko eskubidea ere, langabezia, gaixotasuna, elbarritasuna, alarguntasuna, zahartzaroa edo bizibidea nahi gabe galtzeko beste kasuren bat gertatzen denerako.

3 Amek eta haurrek laguntza bereziak jasotzeko eskubidea dute. Haur guztiek, senar-emazteengandik nahiz ezkontzatik kanpo jaiotakoek, gizartearen babes berbera izateko eskubidea dute.

Herritarren oinarrizko beharrizanak asetzeko berme horiek ondasunak eta zerbitzuak zuzenean hornituz ziurtatu behar dira, oinarrizko beharrizanak ordaintzeko prestazio ekonomikoen bidez edo lanpostu bat baldintza duinetan lortzeko gaitasunaren bidez.

Familia-unitateek behar dituzten gutxieneko diru-sarrerak edukitzeko bermea eman behar da aldizkako prestazio ekonomiko baten bidez, zeina bermaturik egonen baita, bizitza duin bat ahalbidetuko baitu eta Nafarroan bizi diren pertsona guztien bizi-beharrizanak aseko baititu.

Artikulu bakarra. Gizarteratze-errenta arautzen duen urtarrilaren 23ko 1/2012 Foru Legea aldatzea.

Bat. Foru legearen izenburuak testu hau izanen du:

1/2012 Foru Legea, urtarrilaren 23koa, oinarrizko errenta baldintzatua arautzen duena

Foru lege horren honako agindu hauek honela idatzita geldituko dira:

Bi. 1. artikulua honela idatzita geldituko da:

“1. artikulua. Prestazioaren helburua eta definizioa.

1 Foru lege honen xedea da arautzea “oinarrizko errenta baldintzatua” izeneko aldizkako prestazio ekonomiko bat jasotzeko eskubidea, foru lege honetako 3. artikuluan prestaziorako eskubideari dagokionez ezarritako baldintzak betetzen dituzten familia unitateentzat.

2 Prestazio ekonomiko ziurtatua da, aldizka jasoko dena, iraupen zehatzekoa, osagarria eta indarreko legedian aurreikusitako beste edozein baliabide eta gizarte-prestazio ekonomikoren subsidiarioa. Baliabide eta prestazio horiek oinarrizko errenta eskatu aurretik erabili beharko dira osorik. Prestazioaren xedea da bere onuradunen oinarrizko beharrizanak asetzen direla bermatzea.

3 Gizarteratze-errenta besterenezina izanen da eta, horrenbestez, ezin izanen da:

a) Betebeharren berme gisa eskaini.

b) Erabat edo partzialki laga.

c) Konpentsatu edo deskontatu, bidegabeki jasotako prestazioak itzultzeko ez bada.

d) Atxiki edo bahitu, salbu aplikagarri den Estatuko legeria orokorrean ezarritako kasuetan eta aurreikusitako mugekin.

4 Prestazio bermatu hau foru lege honetan eta bere aplikazio eta garapenerako xedapenetan ezarritako irispen eta baldintzekin onartuko da, eta indarreko lege antolamenduarekin bat”.

Hiru. 2. artikulua kentzen da.

Lau. 3. artikulua honela idatzita geldituko da:

“3. artikulua. Prestaziorako eskubidea.

1 Prestazio ekonomiko honetarako eskubidea izanen dute Nafarroan bizi diren familia unitateek, zein ere den beren administrazio egoera, baldin eta beren diru-sarreren zenbatekoa txikiagoa bada oinarrizko errenta baldintzatuarekin legokiekeena baino. Nafarroan bizitzearen baldintza ez da hamabi hilabete baino gehiagokoa izanen.

2 Prestazioa jasotzen duen pertsona 18 urtetik goitikoa izanen da, edo adingabe emantzipatua. 1

3 Salbuespenez, prestazio hau jasotzeko eskubidea izanen dute baldintza hauek betetzen ez dituzten familia unitateek ere, baldin eta beren erreferentziazko profesionalak uste badu bidezkoa dela, beren oinarrizko beharrizanak asetzea bermatzeko”.

Bost. 3. artikulua kentzen da. Prestazioa jasotzeko baldintzak.

Sei. 4. artikulua honela idatzita geldituko da:

“4. artikulua. Prestazioaren zenbatekoa.

1 Lanbide arteko gutxieneko soldataren araberakoa izanen da oinarrizko errenta baldintzatuaren zenbatekoa, eta halakotzat joko da unitate errenta-hartzailearen baliabide ekonomikoak ondoko kopuruen baturara iritsi arte osatzeko behar den kopurua:

• Pertsona 1: lanbide arteko gutxieneko soldataren % 100. •

• 2 pertsona: lanbide arteko gutxieneko soldataren % 120.

• 3 pertsona: lanbide arteko gutxieneko soldataren % 130.

• 4 pertsona: lanbide arteko gutxieneko soldataren % 140.

• 5 pertsona edo gehiago: lanbide arteko gutxieneko soldataren % 150.

2 Jaso beharreko zenbatekoa ez da inoiz ere lanbide arteko gutxieneko soldataren % 10 baino gutxiago izanen. Zenbateko horretara ekarriko dira oinarrizko errenta baldintzatuak, zeinen zenbatekoa, kasuko kalkuluak eginda, horren azpitik gelditzen baita”.

Zazpi. Honela idatzita agertuko da 5. artikulua:

“5. artikulua. Prestazioaren iraupena

1 Prestazioaren iraupena 12 hilabetera bitartekoa izanen da, oinarrizko gizarte zerbitzuen proposamenarekin bat, eta berritu egin ahal izanen da harik eta familia unitatearen diru-sarrerak oinarrizko errenta baldintzatuarengatik legozkiokeenak izan arte”.

Zortzi. Honela idatzita agertuko da 6. artikulua:

“6. artikulua. Onuradunen eskubide eta betebeharrak.

1. Errenta jasotzen duten pertsonen eskubideak.

1.1 Prestazio honen onuradunek eskubidea dute gizarteratzeko eta laneratzeko ibilbide pertsonalizatu bat ezartzeko, oinarrizko gizarte zerbitzuen eta gizarteratze eta laneratze lantaldeen artean adostua . Administrazio eskudunak hura egiazki betetzen dela ziurtatu beharko du, horretarako behar diren baliabide teknikoak jarriz. Oinarrizko errenta baldintzatua bera ere ibilbidean aurrera egiteko baliabide gisa hartu behar da.

1.2 Gizarte Zerbitzuei buruzko abenduaren 14ko 15/2006 Foru Legean jasotako eskubideak, eta Gizarte Zerbitzu Orokorren Zorroa onesten duen ekainaren 17ko 69/2008 Foru Dekretuan oinarrizko errentari dagokionez ezarritako bermeak betetzekoak.

2. Prestazioa jasotzen duten pertsonen betebeharrak:

2.1. Oinarrizko errenta zertarako eman zaien, hartarako erabiltzea.

2.2. Nafarroan modu efektibo eta jarraituan bizitzea prestazioa jasotzen den epe guztian; oinarrizko errenta hartzen duen familia-unitateko pertsona bat edo pertsona batzuk foru erkidegotik atera daitezke urtebetean hilabete baino luzeagoa ez den aldi batez, betiere hori aurrez jakinarazita kasuko oinarrizko gizarte zerbitzuari. Era berean, Nafarroan bizitzearen baldintza ez dela eten joko da irteera Europako Esparru Ekonomikoko herrialdeetara edo Suitzara egiten denean, lana bilatzeko edo lan egiteko, lanbidean trebatzeko edo nazioarteko lankidetzarako; betiere, egonaldiak 90 egunekoa baino laburragoa izan beharko du.

2.3. Eskatzea, oinarrizko errenta jasotzen ari diren denbora guztian, familia-unitateko edozeinen eskubidekoa den prestazio ekonomiko oro.

2.4. Egiazko datuak ematea egoera pertsonal eta familiarrari buruz eta haietan gertatzen den edozein aldaketa jakinaraztea 20 eguneko epean”.

Bederatzi. Kendu egiten dira 7. artikulua eta 8. artikuluko c) eta d) letrak.

Hamar. 14. artikulua honela idatzita geldituko da:

“14. artikulua. Zehapenak.

1. Arau-hauste arinak ohartarazpena eginez zehatuko dira.

2. Arau-hauste larriak 100 eta 300 euro bitarteko isunaz zehatuko dira.

3. Arau-hauste oso larriak 300 eta 1000 euro bitarteko isunaz zehatuko dira.

4. Artikulu honetan aipatzen diren zehapenez gain, bidegabeki jasotako kopuruak itzuli beharko direla ulertzen da”.

Hamaika. Honela idatzita agertuko da 16. artikulua:

“16. artikulua: Oinarrizko errenta baldintzatuari eta gizarte zerbitzuen zorroko prestazio bermatu guztiei buruzko espedienteen izapidetzea prozedura laburtu eta lehentasunezko baten bidez eginen da.

Halatan, espedienteen izapidea eta ebazpena ez da hilabetetik gora luzatuko, eskabidea kasuko organoaren erregistroan sartzen denetik zenbatuta”.

Hamabi. 17. artikulua honela idatzita geldituko da:

“17. artikulua: Prozedurari amaiera ematen dion ebazpena 16. artikuluan ezarritako epean jakinarazten ez den kasuetan, eskabidea administrazio-isiltasun positiboaren bitartez baietsi dela joko da”.

Hamahiru. Lehenengo xedapen gehigarria honela geldituko da:

«Lehenengo xedapen gehigarria. Gizarte Zerbitzuei buruzko abenduaren 14ko 15/2006 Foru Legea eta Nafarroako gizarte zerbitzuen arloko araudia aldatzea.

1. Gizarte Zerbitzuei buruzko abenduaren 14ko 15/2006 Foru Legearen 20. artikuluko b) letra aldatu eta honela geldituko da:

“b) Oinarrizko errenta baldintzatuaren prestazioa”.

2. Foru lege honek indarra hartzen duenetik aurrera, Nafarroako gizarte zerbitzuen arloko arauetan oinarrizko errentaren prestazioari buruz dauden aipamen guztiak kenduko dira».

Xedapen iragankor bakarra. Prestazioak eskatzeko aldi baterako araubidea.

Foru lege hau indarrean sartzen denean izapidetzen ari diren gizarteratze-errentaren eskabideak, bai eta orduan berritzen ari direnak edo egiten direnak ere, foru lege honetan ezarritakoaren arabera izapidetuko eta ebatziko dira.

Xedapen indargabetzaile bakarra. Arauak indargabetzea.

Indargabetuak dira dira foru lege honetan xedatutakoari aurka egiten dioten maila bereko edo baxuagoko xedapen guztiak.

Azken xedapenetan lehena. Erregelamendu bidezko garapena.

Foru lege honek indarra hartu eta lau hilabeteko epean, Nafarroako Gobernuak foru dekretu bidez onetsiko du oinarrizko errenta baldintzatua garatzeko erregelamendua.

Azken xedapenetan bigarrena. Indarra hartzea.

Foru lege honek Nafarroako Aldizkari Ofizialean argitara eman eta biharamunean hartuko du indarra.

